Otsailak 6
Igokundeko San Martin eta San Paulo Miki, apaizak
Japoniako martiriak

Igokundeko San Martin –Martin [de Agirre] Loinatz–
Gipuzkoan jaio zen 1567ko irailaren 11an. 1585ean frantziskotar sartu zen Auñongo komentuan. 
Apaiz eginik, misiolari izatea eskatu zuen. 1590ean Mexikora bidali zuten eta han filosofia eta teologia irakatsi zuen, jakintsu izen handia hartuz. Handik Filipinetara bidali zuten eta bera izan zen Manilan lehenbiziko filosofia eta teologia irakaslea. 1596an Japoniara bidali zuten. Urte hartako Eguberritan zenbait gutun idatzi zien bere nagusiei euskaraz Osakatik. 
1549tik 1551ra Japonian ibilia zen Xabierko San Frantzisko, Ebanjelioa hots egiten. Baina 1587an Hideyoshi enperadoreak bota egin zituen jesuitak, nahiz eta gehienak ezkutuan eta isilka predikatzen jarraitu zuten. Espainiar eta portugaldarren arteko liskarrak zirela-eta, atzerritarrek Japoniako agintea eskuratzeko asmoa zutelakoan, frantziskotar misiolari batzuk eta bertako kristau berri batzuk atxilotzeko agindu zuen Osakan Hideyoshi enperadoreak, 1596ko abenduaren 9an. 
Atxilotu haien artean ziren Igokundeko San Martin eta San Paulo Miki japoniar jesuita. Guztira, hogeita sei kristau, apaizak eta sekularrak, batzuk hamabi eta hamahiru urteko gaztetxoak. 
Meakora eraman zituzten eta han hasi zen fededun haien nekaldia eta martiritza. Lehenbizi ezkerreko belarria moztu zieten eta kalez kale ibili zituzten irainez. Gauza bera egin zieten Kyoton, Osakan eta Shakay hirietan ere, gaizkilerik txarrenei bezala. 
Handik, negu gordinean eta mendiz mendi, zortziehun kilometro ibilarazi zieten, goseak eta hotzak, Nagasakira heldu arte. Japoniako herriak eta batik bat kristau zirenek ikus zitzaten nahi izan zuten agintariek, denen eskarmenturako. Baina martiri haiek denei adore emanez egin zuten bidai ikaragarri hura. 
1597ko otsailaren 5ean, ostiralez, Nagasaki inguruko muino batean, gurutze banatan josi zituzten eta saihetsetatik lantzak sartuz hilarazi. Gorpuei lur ez emateko agindua emana zuen enperadoreak, gurutzetan ustel zitezen edota hegazti harrapariek jan zitzaten. Baina ez zen horrelakorik gertatu. Bederatzi hilabeteren ondoren, gorpuak eraitsi, sutan erre eta hautsak itsasoan zabaldu zituzten. 

